
In micado fitg privlus
La gruppa da guaud surmirana gida en il chantun Schaffusa sut grevas circumstanzas

■ (anr/vi) Thayngen sa numna in lieu
en il chantun Schaffusa gist als cun-
fins da la Germania. Là ha il Lothar
termaglià cun plantas sco cun zul-
prins. Ina gruppa da guaud surmirana
è dapi trais emnas là e gida a far ur-
den. Peter Janutin e ses collega Tho-
mas Tschuor, selviculturs da Tinizong/
Rona enfin Beiva, han decidì da met-
ter ensemen ina gruppa cun dus bo-
stgers ed in maschinist. Cun ina buna
purziun idealissem è Janutin sa decidì
dad ir giu la Bassa a gidar en ils lieus nua
ch’il Lothar ha ramplunà e stgadanà. Ma
avant che pudair cumenzar è il selvicul-
tur grischun vegnì confruntà cun du-
mondas finanzialas. La situaziun en il
chantun Schaffusa è numnadamain tut
autra che quella en il Grischun. Il guaud
tutga là era a blers privats. Quels posses-
surs, che han per part be pitschnas par-
cellas, vulevan l’emprim savair dal selvi-
cultur quanta laina ch’el cumpria u tge
che sia lavur custia. Janutin ha s’accor-
schì svelt ch’ils possessurs surdessan pli
gugent la lavur a gruppas che lavuran en
accord: «E las vischnancas lessan era far
in pitschen gudogn cun la vendita da la
laina», raquinta Janutin, che ha era in zi-
chel chapientscha per la tenuta. Ma en
accord n’ha el sa chapescha per raschuns
da segirtad betg vulì lavurar. Era Selva,
l’associaziun forestala grischuna, recu-
monda da laschar pajar be tenor schur-
nada, pia tenor il temp da lavur e betg
tenor prestaziun.

I renda
A Thayngen èn ils responsabels lura tut-
tina sa decidids d’engaschar ina giada
per in’emna la gruppa surmirana. Suen-
ter quella emprima emna han els pudì sa
persvader ch’els han fatg ina buna
tscherna. Ils Surmirans han lavurà en
quest temp pli bain e bunmartgà ch’ina
gruppa che fa accord. Suenter questa ex-

perientscha pudessi bain esser che era la
segunda gruppa forestala da Surmeir,
quella da Cunter, Salouf, Riom, Parsonz
cun il selvicultur Leo Thomann vegn
prendida si svelt e gugent en la regiun da
Schaffusa.

Stivals empè da chalzers da culm
«Igl è meglier da laschar a chasa ils chal-
zers da muntogna e da prender cun sai
ils stivals», di Janutin. Entant ch’ins ha
da sbatter en il Grischun cunter la fra-
daglia, èn ils quatter da Surmeir con-
fruntads a Schaffusa cun il bletsch. «Per
il mument èsi fitg nausch», di il selvicul-
tur en il discurs cun l’anr. Era sch’igl è
planiv e la cuntrada fiss bella, il terratsch

na tegn betg. Sche la maschina è passada
ina giada, sfundra ella da turnar en rus-
nas.

Guauds da feglia e da pigns ha il Lo-
thar derschì a Schaffusa. Las plantas sa-
jan en crusch ed a travers sco tar in gieu
da micado. «Quai è in grond privel»,
declera Janutin: «Tut tenor nua ch’ins
cumenza a prender ora plantas, vegn tut
en moviment.» Il selvicultur raquinta
d’in intschess da 1,5 hectaras a Thayn-
gen, nua che 1000 meters cubic laina è
per terra: Quai èn 50 chargias da ca-
miuns. E nua ir cun tut quai? Era cun
questa dumonda vegnan Janutin e sia
glieud confruntads. Las vischnancas ed
ils possessurs n’èn betg semtgads da

stuair deponer, transportar e vender dad
in mument sin l’auter tut lur laina. Era
en questa dumonda gida l’um dal Gri-
schun cun buns contacts tar cumpraders
e martgadants en l’Italia.

La fiera da laina en la Bassa funcziu-
nia tut auter ch’en il Grischun: «Il
squitsch dals impressaris nà da l’Austria
sent’ins enorm a Schaffusa.» En il Gri-
schun sajan ins disà da contractar e
martgadar cun ils Talians en in’autra
furma: «Nus avain plitost clientella pli
fidaivla che cumpra adina puspè tar
nus.» 

Carta da visita
L’idealissem d’ir a gidar giu en la Bassa

è forsa l’emprim mument vegnì franà in
pau da dumondas administrativas e fi-
nanzialas. Uss è Janutin dentant cun-
tent ch’el ha sclerì bain las cundiziuns
avant che cumenzar la lavur. Sia gruppa
vegnia segir l’emprim a finir la lavur a
Thayngen, di Janutin. Suenter giajan
els forsa en vischnancas vischinantas.
Forsa stettian els enfin l’entschatta da
matg a Schaffusa. Suenter n’èsi anc betg
segir sch’i va enavos en il Surmeir u vi-
navant per gidar en la Svizra centrala u
en il chantun Berna. Tschert è dentant
ch’els turnan cun massa impurtantas
experientschas a chasa e ch’els laschan
enavos ina buna carta da visita per il
Grischun.

■ DOMAT

Acceptau plan da quatier Marchesa
(abc) Il cussegl communal da Domat
ha en sia sesida da gliendisgis sera ap-
probau unanimamein la revisiun par-
ziala dil reglament davart il sustegn
dad uniuns che promovan lavur da
giuventetgna. 

Plinavon ha il cussegl approbau il
plan da quatier Marchesa. El medem

connex ha el decidiu davart brats da
sulom e protestas tiel plan da quatier
en quella zona.

La finala ha il cussegl approbau una-
nimamein la cunvegna che las
vischnauncas da Panaduz, Domat, Fa-
vugn, Razén e Tumein han fatg cun
l’Uniun da spitex Plaun.

■ OPINIUNS

Pcd examinescha ils plans per ina «olimpiada grischuna»
(PV) La Partida cristiandemocrata (pcd)
dil Grischun ei bein pertscharta dall’im-
purtonza dil turissem eifer il cantun
Grischun. Quei demuossa ella era cun
sia permanenta politica en favur dil tu-
rissem. Aschia ha era il tema pertuccont
ina «olimpiada grischuna» procurau per
ina intensiva e vasta discussiun a ca-
schun dalla davosa seduta dalla direc-
ziun dalla pcd. La direcziun ei denton
digl avis ch’ei exista oz aunc memia
biaras damondas buca rispundidas. Il
meini vegn influenzaus memia ferm da
pregiudezis e schliata informaziun.

La pcd grischuna vul denton era en
questa impurtonta damonda buca star
culs mauns en sac, mobein attribuir alla
formaziun dall’opiniun cun ina vasta e
fundada retscherca. Ina discussiun con-
structiva ei la finamira dalla partida.
Claras rispostas sin las numerusas da-
mondas. Ord quei motiv ha la direcziun
dalla pcd instradau ina cumissiun che
duess dar sclariment en caussa. Sut
l’egida da René Hefti, Valbella, vegnan
las retschercas per mauns dalla direcziun
dalla partida fatgas eifer las proximas
jamnas.

Pld sustegn il rumantsch grischun
Il comité da la partida librealdemocrata
Grischun pld ha tut posiziun illa consul-
taziun reg. la revisiun parziala da la le-
dscha sur ils dretgs politics e da l’uorden
dal grandcussagl da dar oura ün nouv
cudesch da dret grischun e quai a man
dal departamaint d’educaziun, cultura e
chüra d’ambiaint. La pld Grischun es
tuottafat da l’idea dal departamaint chi’s
stopcha dovrar il rumantsch grischun là

ingio cha tuot la populaziun ruman-
tscha es il partenari. Il rumantsch gri-
schun stuvess gnir dovrà pro communi-
caziuns da la pressa, publicaziuns aint il
fögl ufficial, formulars, ma eir pro ced-
las da votumaziuns e pro’l cudesch da
dretg grischun. La pld salüda chi’s possa
sviluppar in tala maniera üna lingua
unifichada da dret e d’administraziun.

Silvio Zuccolini, chef da pressa pld Grischun

■ OPINIUNS

Ina refuorma necessaria
Ils 12 da mars decida il pievel grischun
sur dalla refuorma digl uorden giudicial.
Ei ina refuorma dallas dertgiras vera-
mein necessaria? Vegn ei cheutras buca
disfatg structuras ch’existan e ch’ein se-
cumprovadas dapi onns e decennis?

Tenor miu manegiar ei la refuorma
dallas dertgiras veramein necessaria. La
revisiun che vegn presentada al pievel
per decisiun ei in migliurament dallas
structuras gudizialas. Igl ei buca ina
caussa spectaculara, igl ei denton in pass
en la dretga direcziun. Cun ses circa 700
derschaders ei il cantun Grischun ualti
carteivel campiun mundial sch’ins parta
quels ufficials sin il diember dils habi-
tonts. Differents dils 39 cumins da nies
cantun han structuras che funcziune-
schan mal in insumma buca. Leu nua
che la dertgira ha da tractar mo mintga
sapacu in cass mauncan l’experientscha
e la rutina. Mintgin che sa ni sto sepre-
sentar avon dertgira ha il dretg da vegnir

tractaus a moda professiunala ed irre-
proschabla. Cun la revisiun dallas der-
tgiras vulan ins s’avischinar a quella fi-
namira. Las dertgiras circuitalas vegnan
abolidas ed ils fatgs vegnan adossai alla
dertgira disctrictuala. Quella sto haver
ina certa grondezia per saver funcziunar
irreproschablamein. En Surselva vegn ei
a dar mo ina dertgira districtuala, pia la
dertgira dil Rein anteriur vegn fusiu-
nada cun quella dil Glogn. Duas com-
bras da mintgamai 4 derschaders cun in
president en uffeci cumplein garante-
schan per la funcziun dil dretg.

Ils cumins restan sco tochen dacheu
cun lur funcziuns. Il mistral obtegn da-
pli cumpetenzas e lavur. Sia funcziun ei
vinavon quella dil dertschader singul
cun in funcziunament simplificau e
senza gronds cuosts (mandats da castitg
etc.) El surpren era la funcziun da me-
diatur, ei pia la persuna da confidonza
dil pievel e l’emprema instanza avon che

stuer far gronds cuosts avon dertgira.
Siu maun dretg ei il vice-mistral.

La damonda per la Cadi ei, tgei fagein
nus cun la tschentada da cumin suenter
ch’ei resta tier las votaziuns mo il mistral
e vice, ils deputai e suppleants en elec-
ziun. Tenor il meini dil cussegl da cumin
duei il pievel dalla Cadi saver decider
aunc uonn sur quei fatg. Tut priu astgein
nus dir che la revisiun dallas dertgiras ei
ina caussa ch’ins astga senz’auter sustener
e che quella ei necessaria. Las organisa-
ziuns giudizialas e politicas ein cheu per il
pievel e buca cuntrari. Cun quella caussa
eis ei buca contonschiu il maximal, quei
negin che pretenda. Las premissas per
ademplir las pretensiuns ch’ins tschenta
ozildi viers ina dertgira e viers in uorden
giudizial modern ein denton avon maun
cun quella revisiun. Ord quels motivs
astgein recumandar cun perschuasiun da
metter in gie en l’urna.

Walter Decurtins, mistral dalla Cadi

Situaziun generala: En tut las re-
giuns ch’i ha dà blera naiv nova è la
cozza da naiv buna. En il Grischun
central ed en l’Engiadina perencunter
è quella anc pauc favuraivla. Là datti
sdrimas en la naiv veglia ch’èn fitg la-
bilas. La colliaziun da la naiv nova e
la veglia n’è anc betg dapertut suffi-
zienta.

Prognosas: En  il Grischun dal nord e
central, Engiadina e Val Müstair è il

privel da lavinas considerabel. Ils
lieus da privel sa sanflan en spundas
taissas dall’exposiziun vest sur nord
enfin sidost e sur il cunfin da 2000
meters. Il privel sa reducescha plaun-
sieu. I è dentant pussaivel che rutti-
vas pon vegnir distatgadas da singulas
persunas. Ils lieus ils pli privlus èn
areals cun pacca naiv sco sumfils u al
pe da paraits crap. Turas e cursas a val
ordvart territoris segirads pretendan
anc adina ina tscherta precauziun e

blera experientscha en giuditgar il
privel da lavinas. En las ulteriuras
parts dal chantun regia in privel da
lavinas moderà. 

Tendenzas per gievgia e venderdi:
La gievgia vegn i pli neblì nà dal vest.
Venderdi èsi pussaivel ch’i dà singulas
precipitaziuns en l’ost, uschiglio èsi
per la plipart sulegliv. Il privel da la-
vinas sa sminuescha oravant tut en las
regiuns cun blera naiv el nord.

Il privel da lavinas resta considerabel

35 gruppas 
grischunas gidan

en la Bassa 
Enturn 150 persunas dal Grischun
èn da preschent en l’intschess dal
Lothar e gidan a dustar la laina dal
stemprà. Quellas persunas lavuran
en 35 gruppas sparpagliadas per
l’entira Svizra enturn. Ulteriuras
gruppas forestalas fan amogna lur
servetsch d’agid en la homepage
da Selva, l’associaziun forestala
grischuna. I n’è betg mo selvicul-
turs mabain era fatschentas pri-
vatas ch’èn registradas sin la home-
page. Selva recumonda da betg ir a
lavurar en accord en la laina da
stemprà. Ella inditgescha tariffas
da pajas l’ura per che las gruppas
da guaud na lavurian betg cun
sperdita e possian a la fin dals
quints cuvrir ils agens custs.

Homepage: www.selva-gr.ch

